
Қылмыстық заң және оның коллизиялық нормалары
*

Criminal law and its conflict norms 
Анотация 
Мақалада, қылмыстық заң және оның  коллизиялық нормалары туралы сөз қозғалады.  Заңнаманың коллизиялық нормаларында коллизияның орнын толтырудың ережелерін, яғни қажетті норманы таңдап алуға мүмкіндік беретін жағдайлар құрастырылады. Автормен  коллизиялық нормалар ережелері бойынша ұсыныстар өңделіп, оларды басқа да заңгерлердің көзқарастарымен салыстырмалы тұрғыда сипаттайды.

Annotation 
In present article the anthers proposed the concept of contradict ionic legal acts. The author analyses the functions and kinds of these acts. In article by author is considered type’s collision in criminal right. They are considered opinions leading scientist, stands out the author's position.

Key words: criminal law, conflict of laws norms, legal norms, criminal offense, public legal relationship.
Қазақстан Республикасының қылмыстық құқығындағы коллизиялық нормалар туралы сөз қозғаудың өзіндік ерекшелігі бар. Заң күші бар қылмыстық заңдағы қайшылықтар мен толықсыздықтың орнын толтыру аталған заңның алдында өз шешімін таппаған түйінді сұрақтарға қатысты жауап іздеумен байланысқан. Коллизиялық нормалар туралы қазақстанның қылмыстық құқығы ғылымында кешенді түрде ғылыми зерттеулер жасау жоқтың қасы деп айтсақ та болады. Осыған байланысты аталған мәселені зерттеу үшін ТМД елдерінің қылмыстық заңды жетілдіру тәжірибесіне үңіле отырып, олармен байланысқан тұрғыда салыстырмалы зерттеулер жасауға талпыныс жасалады.

Мысалы, Ресей ғалымы С.С. Алексеев коллизиялық нормаларды  заңды қолданудағы  «ұйғарушы құрал» ретінде түсіндірсе, А.А. Тилле «Коллизиялық нормалар нақты бір заңды таңдап алудағы реттеуші құрал» деп айтады [1]. Ал, А.Ф. Черданцев болса, «Коллизиялық норма бір немесе сол нақты мән-жайлар бойынша қолданысқа ие болатын және олардың бірін ғана таңдап алуға  мүмкіндік беретін немесе одан кейінгі  аталған мән-жайларға қатысты басқа нормалардың күшін жоятын  нормалардың қарама-қайшылығы» деп көрсетеді [2]. 

Қылмыстық-құқықтық нормалардағы коллизиялар, қолдануға құқық берілген орган немесе тұлғаның Қылмыстық кодексте көзделген міндеттерді шешудегі құқықтық нормаларды қолдануы үшін тиісті таңдаулар жасауы -  деген пікірді А.В. Наумов айтады [3].     

Аталған авторлардың барлығы да коллизиялық нормалардың басты белгілеріне тоқталады: олар бірнеше нормалар арасынан қолдануға тиімдісін таңдап алу, яғни құқық нормасындағы коллизияның орнын толтырудың  ережесін ұсынады. 

Коллизиялық нормалар – құқықтық коллизияларды жою немесе олардың орнын толтыру мақсатындағы қажетті құқықтық ұйғарымдар. Заңнаманың коллизиялық нормаларында коллизияның орнын толтырудың ережелерін, яғни қажетті норманы таңдап алуға мүмкіндік беретін жағдайларды құрастырады. Коллизиялық нормалар гипотеза және диспозияция деп танылатын екі бөлімнен тұратыны белгілі. Осы құқықтық норма екі компоненті өзіндік белгілерге ие болған.

Гипотеза – коллизиялық нормалар тарайтын қоғамдық қарым-қатынастардың шеңберін анықтайтын нормалардың бір бөлігі. Басқаша айтқанда, қылмыстық-құқықтық коллизиялық нормалардың көлемі олардың жасалуымен коллизиялық нормалардың пайда болуына әкеп соқтыратын қылмыстардың шеңберін анықтайды. Мысалы, Қазақстан Республикасының Қылмыстық кодексі 7-бабымен «Қазақстан Республикасының аумағында қылмыстық құқық бұзушылық жасаған адам осы Кодекс бойынша жауаптылыққа жатады» делінген. Құқық нормалары қолданатын гипотезаны, қылмыстық заңда жалпы бөлім баптары іске асырады. Мысалы, белгілі бір жасқа толуына байланысты тұлға  қылмыстық жауаптылыққа тартылуы мүмкін, абайсыздықта немесе қасақана қылмыс жасауы, қылмыс жасауы кезінде есі дұрыс емес күйде болуы т.б. мән-жайлардың анықталуы.  

Коллизиялық нормалардың екінші түрі болып диспозиция танылады. Диспозиция — нақты қылмыстық қол сұғушылықтың белгілеріне сипаттама береді. Диспозицияның құрылымы ерекшеліктеріне байланысты төрт негізгі түрлерге бөлінеді: жай, сипаттамалы, бланкеттік және сілтемелі диспозиция. 
Диспозицияны коллизиялық нормалардың байланыстырушысы деп те атайды.  Байланыстыру – аталған қарым-қатынастар түрі бойынша қолдануға жататын заңға, құқық нормаларына  жүгінуі. Коллизиялық байланысу жоғарыда айтылғандай, «Қазақстан Республикасының аумағында қылмыстық құқық бұзушылық жасаған адам осы Кодекспен жауаптылыққа жатады» деген норма арқылы түсіндіріледі. Сонымен, аталған коллизиялық нормада  көлемі – Қазақстан Республикасында жасалған барлық қылмыстар болса, ал коллизиялық байланыс ретінде қылмыстың жасалу орны заңдылығы болып саналады. 

Қылмыстық-құқықтық кеңістіктік коллизиялық нормалар  әдеттегідей екі коллизиялық байланысқа ие – қылмыстың жасалу орны заңдылығы (қылмыстық заңның аумақтағы әрекеті, аумақтық қағидасы) немесе қылмыскердің азаматтығы заңдылығы. Қылмыстық-құқықтық темпоральді коллизиялық нормаларда коллизиялық байланыс ретінде қылмыстың жасалу орны заңы қолданылады. 
Иерархиялық коллизиялық нормаларда байланыс ретінде жоғары заң күші бар нормативтік акт танылады.  Көріп отырғанымыздай коллизиялық байланыс өзінің бойында табылған, яғни қылмыстық-құқықтық нормалар коллизиясының орнын толтыратын ережеден құралады.

Мысалы А.А. Тилле, коллизиялық нормалардың үш элементтен тұратындығын айтады: гипотеза, диспозиция, санкция [1]. Жалпы құқық теориясындағы санкция норманың сақталмағандығы үшін шара  қолдануды көрсетеді (заңи санкциялар). Қылмыстық құқықтағы санкция — ерекше бөлім баптарындағы белгіленген жазаның түрі мен мөлшерін және мерзімін анықтайды. Қылмыстық заңның баптарында санкцияның екі түрі қолданылады. Салыстырмалы айқындалған санкция және балама санкция [4].

Барлық қылмыстық-құқықтық коллизиялық нормаларды немесе оған теңестірілген басқа да құқық салаларын анализдеу көрсеткендей, коллизияның орнын толтыру ережелерін сақтамағандығы үшін заңды жауаптылықтарды көздейтін нормалар қамтылмайды. Бірақ осы айтылған жәйттер құқық нормалары колизияларының орнын толтыру ережелері  сақталмағандығы үшін ешқандай құқықтық шараларды көздемейді деп айтуымызға да болмайды. 

Егер ол осылай болса, коллизиялық нормалардың өмір  сүруі мағынасыз болады немесе нормативтік басылымдар осы ережелердің сақталуы үшін заңды жауаптылық ретінде көрініс табатын белгілі бір күштеу механизмінсіз - заңды фикция ретінде саналуы мүмкін еді.  

Коллизиялық құқықтық нормалардың ерекшелігі болып, олардың ережелерінің сақталмағандығы үшін санкция   басқа, дербес, яғни өз бетінше іске асырылатын нормалармен қарастырылады. Қылмыстық құқықта қолданыс тапқандай, мұндай санкциялар қылмыстық іс жүргізу заңы нормаларында бекітілген. Қылмыстық заңды дұрыс қолданбау, яғни сотпен қолдануға жататын заңды қолданбауы немесе қолдануға тиісті емес заңдарды қолдануы сот үкімін өзгертуге немесе оның күшін жоюға негіз болады. Сот немесе прокурор осындай критерилерді қолдана отырып істі қайта қарауға жібере алады.

Дегенмен, коллизиялық норма санкция сияқты құрылымдық элементтерді құрамаса да белгілі бір сақтандыруға кепілдік бере алады. Егер, қылмыстық-құқықтық нормалары коллизияларының орнын толтыруда коллизиялық ережелердің бұзылуына жол берілсе шешімге тоқтам салуға немесе кері қайтарылуы тиіс.

 Құқық теориясында бір және екі бағыттағы коллизиялық нормалар орын алады. Бір бағыттағы коллизиялық нормалар барлық жағдайларда тек қана бір норманы қолдануды көрсетсе, екі жақты нақты бір мән-жайларда сол  немесе  өзге де нормаларға қолдануға мүмкіндік береді. Мысалы, халықаралық жеке құқықта бір жақты коллизия мемлекет заңнамасына қатысты болса, екі жақты норма болса сол немесе өзге мемлекеттің құқтарын қолданда орын алады. 

Қазақстан Республикасының Қылмыстық заңы бір немесе екі бағыттағы коллизиялық нормаларды қамтыған деп айтсақ та болады. Бір немесе екі  бағыттағы коллизиялық нормаларды қолданумен  құқықтық коллизиялардың ерекшелігі анықталады. Бірақ біздің көзқарасымыз бойынша екі жақтылық нормалар колизиялардың орнын толтырудың икемді (оңтайлы) механизмін құрастыруға жағдайлар жасайды және олар осы қырынан анағұрлым тиімді болып келеді. 

Осымен қатар коллизиялық нормалардың бірнеше түрлерін бөліп қарастыра аламыз. Олардың байланыстылығына қарай қандай коллизияларды шешуге арналғандығын анықтауымыз қажет. Олар болып, аумақтық (кеңістіктегі), темпоральді, мазмұнды және иерархиялық коллизиялық нормалар болуы мүмкін. Коллизиялық нормаларды  аталғандай топтастыру коллизиялық нормалардың көлемімен айқындалады.

Заңнамалық тұрғыдан қарағанда конституциялық коллизиялық ұйғарымдарды бөліп қарастыруымыз қажет сияқты. Олар мемлекеттің негізгі заңы Конституцияда бекітілген. Олар мәні бойынша барлық салалық коллизиялық ұйғарымдардың негізі ретінде қалануы тиіс. Дәлірек айтсақ, Қазақстан Республикасының Конституциясының өзінде коллизиялық ұйғарымдардың бірқатар қырлары көрсетілген. Қазақстан Республикасы Конституциясының 4-бабы, 2-бөлігі иерархиялық коллизиялық ұйғарымды бекітеді, яғни «Конституцияның ең жоғарғы заңдық күші бар және Республиканың бүкіл аумағында ол тікелей қолданылады» делінген. 

Қазақстан Республикасында қабылданған заң немесе өзге де  нормативтік құқықтық актілер Қазақстан Республикасының Конституциясына қайшы келмеуі тиіс. Аталған иерархиялық коллизиялық ережелер Қазақстан Республикасының Конституциясында орын алған. Сонымен қатар, халықаралық келісім-шарттар қолданылуы туралы ережелерге сәйкес, Қазақстан Республикасының Конституциясы халықаралық құқық нормаларының коллизияларының орнын толтырылуы ережелерін бекіткен. 

Бұрын ертеректе айтылғандай, заң саласында салааралық коллизиялық нормаларды құрастырудың кезегі келген сияқты. Мұндай нормалар әр түрлі құқық саласындағы нормалардың коллизияларының орнын толтыру ережелерін, жалпы құқықтық, яғни барлық заңнамалар саласына тән сипаттағы коллизияларды болдырмау жолдарын қарасытар отырып реттеуді іске асырады. Бүгігінгі таңға дейін орын алып келе жатқан мұндай нормалар,  «Қазақстан Республикасының нормативтік-құқықтық актілері туралы» заңында орын алуы тиіс. Қазақстан Республикасы Қылмыстық кодексінде орын алған салалық коллизияларды бөліп көрсетуімізге де болады.

Коллизиялық нормалардың қызметі қандай да болмасын құқық нормалары қоғамдық қарым-қатынастарды реттеуші ретінде көріне алады. Бірақ та олар қоғамдық қарым-қатынастарды реттеуде өзіне тән қасиеттеріне байланысты іске асырылып отырады. Мысалы, арнайы нормалар реттеуші және қорғаушы нормалармен салыстырғанда қосымша сипатқа ие. Олар құқық қатынастарын туындатуы үшін жеке нормативтік негіз ретінде таныла алмайды.   Қоғамдық қарым-қатынастарды жария етуде олар реттеуші немесе құқыққорғаушы ретінде таныла отырып қосылған түрінде бірегей жүйедегі реттеуші болып саналады. 

Халықаралық жеке құқықта коллизиялық нормалардың қызметі жоғарыда аталғандай ұқсас деңгейде анықталады: «коллизиялық норма – бұл сілтемелі сипаттағы норма, олар қандай-да бір болмасын материалдық-құқықтық нормаларға сүйене отырып, сұрақтарды мәніне қарай шешуге бағытталған сілтемелерді жасайды. Материалды-құқықтық нормалармен бірге коллизиялық норма белгілі бір азаматтық айналымның қатысушыларының жүріс-тұрысының анықтаушы ережелерін сипаттайды [5]. 

А.А. Тилленің көзқарасына тоқталатын болсақ, коллизиялық нормалар белгілі бір анақталған тұрғыдағы қоғамдық қатынастарды реттеуші жекешеленген маңыздылыққа ие, яғни коллизиялық нормалардың мазмұны аталған қатынастарды «байланыстырушы», деп танылады [1].

Авторлармен жоғарыда айтылған әр түрлі тұжырымдарына қарамастан, біріншіден - коллизиялық нормалар қоғамдық қатынастарды реттеуші, екіншіден – қоғамдық қатынастарды реттеуші ретінде тек басқа да материалдық-құқықтық нормалармен ортақтас бола отырып шыға алады, деген ортақ пікірлерін білдіре аламыз. 

Бірақ әдебиеттерде коллизиялық ұйғарымдардың қызметіне қатысты айтылған анықтаушы түсініктер орын алған. Соның бірін айтушы болып Г.И. Тункин табылады. Оның пікірінше  коллизиялық қағидалар кейбір нормалар сияқты қоғамдық қатынастарды реттей алмайды, себебі олармен құқықтары мен міндеттер белгіленбейді, «мұндай тектес ережелер құқықтық болса да, мәні құқық нормасы емес», деп айтылған [5]. Осы авторлардың пікірі  бойынша  айтылған коллизиялық нормалар – құқық нормасы емес және қоғамдық қатынастарды реттеу қызметін атқармайды.

Демек, осы айтылған пікірлерге қатысты бірқатар талдаулар жасап көрейік. Құқық нормасы болып мемлекеттен шығатын және қорғалатын, яғни қоғамдық қатынастардың қатысушыларына аталған заңды құқықтарды беретін және оларға заңды міндеттерді жүктейтін  жалпыміндетті формальді-анықталған жүріс-тұрыстың ережесі танылады.

Шын мәнінде, коллизиялық нормалар қоғамдық қатынастардың қатысушыларына, яғни азаматтар мен заңды ұйымдарға  қандай да болмасын құқықтарды немесе міндеттерді жүктей алмайды. Бірақ коллизиялық нормалар құқыққорғау қызметі субьектілеріне қатысты, мысалы тергеуші, прокурор, сот қызметкерлерінің жүрістерін белгілейтін ережелерді анықтайтын  ұйғарымдарды қарастырады. Сонымен қатар, оларға құқық бере отырып тек қана белгілі бір коллизиялық нормаларды таңдап алуды міндеттейді. Осы мақсатта коллизиялық ұйғарымдардың басқа да құқық нормаларынан аса айырмашылығы жоқ. Қандай да болмасын арнайыланған нормалар (жалпы, дефинитивті, декларативті, жедел) белгі бір анықталған осы қатысушыларға құқыққолдану ережелерін құрастырады. Осыған байланысты коллизиялық нормаларды қоғамдық қатынастарды реттеуші деп толық айта аламыз. Бірақ, коллизиялық нормалардың қоғамдық қатынастарды реттеуші ретінде анықталу ерекшелігі болып өзіндік сипатында, яғни құқық нормаларын қолданудағы пайда болатын қатынастардың пайда болуымен айырықшаланады. 

Коллизиялық  нормалардың обьектісі болып «құқық қолданушының нақты бір мән-жайларға байланысты өз таңдауымен анықталған құқық нормасын пайдаланудағы әрекеті», деп түсінуімізге болады [6]. Айтылған қоғамдық қатынастарды реттеу үшін коллизиялық нормалар басқа да бір реттеуші немесе қорғаушы нормалармен қосылмауы тиіс. Олардың толық түрде дербес іске асырылу мүмкіндіктеріне ие екендігін айтуға да болады.

Коллизиялық норма қоғамдық қатынастарды реттеуде материалдық тұрғыда бірлесіп атқарылады деген пікірлермен келісе алмаймыз. Коллизиялық нормалар құқықтың құрамдас бөліктерінің келіспеушілік жақтарын жоюға және норманың өзіндік қатынастарын өзара реттеуге   бағытталған. Олар «реттеушінің ішкі реттеушісі», яғни құқық жүйесіне белгілі бір деңгейде сапа беретін өзіндік реттеуші жүйе, - деп айтсақ та артық болмайды.

Сонымен, коллизиялық нормалар құқық пен заңнаманы қамтамасыз ету қызметіне ие және осы сапада құқық механизмінің және заңнаманың жүйесін сақтаушы құрамдас бөлігі ретінде танылады. Олардың мақсаты болып (басқа да аталған мехнизмнің құрамалы элементтерімен бірге) құқық пен заңнама жүйесінің нормативтік ұйғарымдарды іске асыру этаптарында тиісті  тұрғыда қызмет атқаруын қамтамасыз етуі табылады. Осыған байланысты коллизиялық нормалардың атқаратын қызметтерін «жүйені сақтаушы» деп тануымызға мүмкіндік береді.  Коллизиялық ұйғарымдардың көмегімен нормативтік актілердің өзара байланысы мен олардың қалыпты қызметі реттеліп отырады. Коллизиялық нормалар туралы мәселені талқылауды аяқтай келе, коллизиялық-құқықтық нормаларға қатысты анықтамалар беруге бірқатар мүмкіндіктер аламыз. 

Қылмыстық-құқықтық коллизиялық нормалар болып қылмыстық-құқықтық коллизиялардың орнын толтыру мақсатындағы қабылданған арнайыланған нормалардың түрлері олардың қылмыстық заңдағы формальді түрде бекітілуі табылады.

Коллизиялық нормалар қандай да болмасын құқықтық коллизиялардың орнын толтыратын тиімді тәсілдердің бірі болып саналады. Олардың басқа да тәсілдер арасындағы мүмкіндігі ешқандай күдік тудырмайды.

Біріншіден – коллизиялық нормалар коллизиялық ұйғарымдардың формальді анықталған белгілерімен сипатталады. Екіншіден – коллизиялық нормалар ережелерінің нормативтік сиапаты  қылмыстық-құқықтық нормаларды және қылмыстық-құқықтық коллизияларды шешудің біріңғай тәсілдерін таңдап алуға мүмкіндік береді. Осыған байланысты қандай да болмасын құқық саласы, қылмыстық құқық коллизиялық нормаларының жүйесін қалыптастыруға өз үлестерін қосуы қажет. Олардың көмегімен құқық қолдану қызметіндегі пайда болған коллизиялық сұрақтардың барлығын болмаса да  басым көпшілігін шешуімізге оңтайлы жағдайлар алынатын еді.

